
KUMITAT PERMANENTI DWAR IL-ĦATRIET PUBBLIĊI





Laqgħa Nru 23
It-Tlieta, 20 ta’ April 2021








Il-Kumitat iltaqa' fil-Parlament, il-Belt Valletta, fl-4.37 p.m.






MINUTI

Il-Minuti tal-Laqgħa Nru 22, li saret fit-23 ta’ Marzu 2021, ġew ikkonfermati.

IĊ-CHAIRPERSON (Onor. Anthony Agius Decelis): Nirringrazzja lill-Ministru Bartolo, lill-Onor. Mizzi, l-Onor. Mifsud Bonnici, l-Onor. Aquilina u lis-Sa Emma Terribile, li issa se tibda tassistina f’dan il-Kumitat. Nawgurawlha.

ONOR. CARMELO MIFSUD BONNICI: Nawgurawlha l-ħidma t-tajba.


SMIGĦ FIR-RIGWARD TAN-NOMINA TA’ DR RYAN PACE GĦALL-ĦATRA TA’ NON-EXECUTIVE CHAIRMAN TAL-AWTORITÀ TA’ MALTA DWAR IL-LOGĦOB 

IĊ-CHAIRPERSON: Illum il-Kumitat għandu quddiemu n-nomina ta’ Dr Ryan Pace, għall-ħatra ta’ Non-Executive Chairman tal-Awtorità ta’ Malta Dwar il-Logħob. Nitlob lil Dr Pace biex jidħol fil-kamra.

Dr Ryan Pace daħal fil-Kamra tal-Kumitat.

[bookmark: _Hlk104978319]IĊ-CHAIRPERSON: Dr Pace, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninfurmak ukoll li skont l-istess liġi l-mistoqsijiet u tweġibiet għandhom, kemm-il darba dan il-Kumitat ma jiddeċidix mod ieħor, ikunu pubbliċi. Ninfurmak ukoll li din il-laqgħa hija livestreamed fuq il-website tal-Parlament, u fi stadju ulterjuri tkun imxandra fuq iċ-channel tat-televiżjoni tal-Parlament.

Nitolbok tintroduċi lilek innifsek u tagħtina ftit background dwarek.

DR RYAN PACE: Wara nofsinhar it-tajjeb lilek, Sur President, u lill-Membri ta’ dan il-Kumitat. 

Jien Ryan Pace, avukat. Il-karriera toħodli ħafna mill-ħin tiegħi. Ovvjament meta jkolli ftit ħin tal-mistrieħ inħobb indur id-dinja, diment li ċ-ċirkostanzi jkunu jippermettu. Inħobb insegwi l-futbol. Din l-aħħar sena okkupajt il-kariga ta’ Deputy Chairperson tal-Awtorità ta’ Malta dwar il-Logħob, l-MGA, u għalija kienet sena sabiħa ħafna. Minkejja ċ-ċirkostanzi kollha li ġraw, l-isfidi li qed jaffettwaw lill-operaturi u lill-industrija, naħseb li kienet sena fejn stajt nosserva ħafna affarijiet oħra. Naħseb li kien żmien ta’ riflessjoni, iktar minn kollox, biex inkunu nistgħu napprezzaw ukoll x’industrija għandna u x’nies għandna joperaw f’din l-indsutrija. Illum qiegħed quddiemkom biex nikkonferma lilkom li jien kandidat idoneu għal din il-kariga. Nirringrazzjakom ta’ din l-opportunità.

IĊ-CHAIRPERSON: Grazzi. Issa ngħaddu għall-fażi fejn kull membru għandu l-opportunità li jistaqsik mistoqsijiet supplimentari. Rimarki? L-Onor. Karol Aquilina.

ONOR. KAROL AQUILINA: L-ewwel nett grazzi Dr Pace li ġejt hawnhekk.

DR RYAN PACE: Grazzi lilkom.

ONOR. KAROL AQUILINA: Tista’ tagħtina background dwar x’esperjenza għandek fil-gaming, fuq livell akkademiku u professjonali? Qed nagħmilha ċara li mhux qed nitkellem fuq l-aħħar sena tiegħek fil-kariga, imma lil hinn minn dik il-kariga, x’esperjenza għandek? 

DR RYAN PACE: L-ewwel nett ejjew ma ninsewx li din il-kariga - u qed nissottolineaha issa, mhux se noqgħod nissottolineaha kull darba, però tajjeb li tkun ċara wkoll - li ismi qed jiġi propost għaliha hija kariga non-eżekuttiva. Jiġifieri dak li jien mistenni nagħmel flimkien mal-kumplament tal-Bord tal-Gvernaturi - li nixtieq nissottolinea li qegħdin grupp li kontinwament niltaqgħu u naraw x’inhuma l-sfidi li qed tiffaċċja l-industija - hu li nfasslu l-istrateġija u l-viżjoni biex dawn l-operaturi jkunu f’qagħda u f’ambjent li jkunu jistgħu joperaw, però iktar minn hekk, li joperaw f’ambjent sigur. Però għall-mistoqsija tiegħek dwar l-esperjenza, meta tikkonsidra li dak li huwa mistenni mill-Bord tal-Gvernaturi huwa li jfassal l-istrateġija u l-viżjoni għall-industrija tal-logħob, jien ma nħossx li t-tfassil tal-istrateġija u l-viżjoni hija limitata biss għas-settur tal-gaming. Filwaqt li huwa importanti li jkollok anke background, nista’ ngħid li dan il-background ksibtu bl-esperjenza ta’ din is-sena għaliex tajjeb li wieħed jifhem ukoll li din is-sena, lil hinn mill-pandemija, għall-Malta Gaming Authority kienet sena partikolari wkoll, fejn jien bħala Deputy Chairperson tul dawn l-aħħar sitt xhur kelli de facto rwol ta’ Chairman ukoll. Fl-assenza ta’ Chairman, minkejja li hu non-eżekuttiv, u dak iż-żmien fl-assenza wkoll ta’ CEO, kont jien li kelli ovvjament nerfa’ l-piż biex nara li l-Awtorità tibqa’ għaddejja u nassigura li hemm il-workings kollha biex l-Awtorità tibqa’ għaddejja.

ONOR. KAROL AQUILINA: Forsi tispjega ftit għalfejn kien hemm assenza ta’ chairman u assenza ta’ CEO. 

DR RYAN PACE: Fil-verità se nkun qed ngħid dak li huwa pubbliku, però ovvjament kien hemm ir-riżenja tas-CEO, li kien ukoll jokkupa l-kariga ta’ Acting Chairperson, u ladarba kien hemm dik ir-riżenja, naturalment l-Awtorità sfat mingħajr chairperson u sfat ukoll mingħajr CEO. Minn hemmhekk l-Awtorità ma waqfitx. 

ONOR. KAROL AQUILINA: Is-CEO kien iċ-Chairman ukoll?

DR RYAN PACE: Kien iċ-Chairman ukoll. L-Awtorità ma waqfitx, imma kompliet taħdem, kif kienet mistennija li tagħmel, u kompliet tkun ta’ gwida u ta’ sostenn għall-operaturi. Biex nindirizza l-mistoqsija li staqsejtni qabel dwar l-esperjenza, fil-karriera professjonali tiegħi kelli x-xorti li mmiss ma’ diversi aspetti li fil-viżjoni u fl-istrateġija tal-industrija tal-logħob huma kruċjali. Dan għaliex investitur jew operatur tal-logħob ma jattirax ruħu għal pajjiżna biss għaliex għandna qafas regolatorju b’saħħtu, għaliex għandna industrija li qiegħda tikber b’rata mgħaġġla iżda sostennibbli, imma jiġi hawnhekk ukoll għaliex għandna infrastruttura li tippermetti li jkun hemm dak l-investiment. Jiġi hawnhekk ukoll għaliex jekk il-ħaddiema li huwa jrid jimpjega se jġibu l-familji, dawn iridu jibagħtu lit-tfal tagħhom l-iskola, u aħna għandna sistema edukattiva tajba. Jiġi hawnhekk ukoll għaliex għandna kundizzjonijiet u ambjent ta’ xogħol tajjeb. Fl-esperjenza professjonali tiegħi jien missejt ma’ dawn l-aspetti. Imbagħad ma’ dak għandi l-benefiċċju – biex ngħid hekk – li stajt nara l-Awtorità fil-ħidma tagħha tul din l-aħħar sena. 

Nixtieq nenfasizza li jekk kemm-il darba jkollkom il-pjaċir tapprovawni, jien se nkun iċ-Chairperson tal-Bord tal-Gvernaturi, però dan mhux kompost minni biss, imma huwa mogħni b’individwi oħra li nixtieq ngħid pubblikament li sibt sostenn kbir fihom. Huma nies li tul din l-aħħar sena rajt kemm jaħdmu u kemm huma dedikati għall-MGA. Allura, biex nindirizza l-mistoqsija tiegħek, naħseb li dan kollu, meta tgħaqqdu, għandu jkun siewi f’din il-kariga jekk kemm-il darba jogħġobkom tafdawni u tapprovawni fiha.

ONOR. KAROL AQUILINA: Għandi bżonn spjega dwar l-esperjenza tiegħek. Jien ma kontx membru tal-Bord tal-Gvernaturi. Li naf nafu minn dak li ħareġ fil-pubbliku. X’kienu ċ-ċirkostanzi li wasslu għar-riżenja tas-CEO u taċ-Chairman?

DR RYAN PACE: Fir-rigward ta’ x’wassal għar-riżenja, naħseb li dak li huwa pubbliku huwa effettivament dak li jaf kulħadd. Is-CEO irriżenja. Jien m’iniex se nidħol fil-meritu tar-riżenja tiegħu għax ovvjament dik kienet riżenja, huwa għażel li jieħu dik ir-rotta. Li jinteressani hu li l-MGA ma tiqafx mar-riżenja ta’ xi ħadd. Nista’ nkun jien. L-MGA trid tkompli għaliex l-industrija trid tkompli. L-industrija tħaddem diversi nies, allura jiltaqx Ryan, jitlaqx Ċikku jew Peppu, l-industrija trid tibqa’ għaddejja. L-MGA mhux biss trid tibqa’ għaddejja imma trid tkompli toħlom li tiftaħ niċeċ ġodda biex tassigura li l-industrija tal-logħob f’Malta tibqa’ waħda soda, reżiljenti u, iktar minn kollox, nibqgħu ġurisdizzjoni kompetittiva. Ejjew ma ninsewx li dak li rnexxielna niksbu bħala ġurisdizzjoni biex aħna nkunu kompetittivi, ma ġiex biss għaliex kellna investituri u operaturi b’saħħithom, imma ġie għaliex b’għaqal l-MGA rat li tassigura li r-reputazzjoni ta’ Malta fl-industrija tal-gaming tibqa’ waħda b’saħħitha, tibqa’ waħda ta’ eċċellenza. Naħseb li dan kollu jwassal għas-suċċess li sar fl-industrija. 

Naħseb li huwa fatt indisputat li l-industrija tal-logħob hija waħda mill-iktar industriji b’saħħithom ta’ Malta. Ovvjament dan kollu ġie għaliex l-MGA kienet ambizzjuża, anke meta fasslet u ħadet l-inizjattiva li jkun hemm qafas regolatorju ġdid. Dan ifisser li rridu nieqfu hemmhekk? Assolutament le. Ifisser li rridu nkomplu noħolmu. Jekk tippermettuli, dak li nixtieq jien, jekk kemm-il darba tapprovawni, hija ħaġa waħda: li nkun parti minn proġett fejn inkunu qanqalna bidla fil-mentalità f’dan il-pajjiż fejn għandha x’taqsam l-industrija tal-logħob. Naħseb li ma nkun qed ngħid l-ebda sigriet li llum il-ġurnata għadna ngħixu fi żmien li jekk kemm-il darba inti jkollok tfal u neputijiet li jgħidulek li jixtiequ li xogħolhom ikun li jiżviluppaw logħba, l-ewwel reazzjoni li jkollna - nammettuhiex jew le - hija li qisna nieħdu qata’ u niddubitaw jekk dan ix-xogħol full-time hux se jrendi biżżejjed flus għat-tifla, it-tifel jew in-neputi biex ikompli jmantni l-familja tiegħu. Forsi narawh qisu bħala delizzju għax se tipparteċipa fl-iżvilupp ta’ logħba. 

Ejjew ninnormalizzaw l-edukazzjoni teknoloġika, ninnormalizzaw iktar investiment fl-edukazzjoni biex meta għada pitgħada jiġi fuqna xi qarib tagħna, li jkun żgħir, u jgħidilna li jixtieq li jkun parti minn proġett biex jiżviluppa logħba, digital gaming, aħna nkunu nistgħu ninċentivawh. Ejjew naraw li jibqa’ jkollna investiment biex l-edukazzjoni teknoloġika tiġi xi ħaġa normali, u mhux qisha xi ħaġa li tagħżilha biex tgħaqqad l-affarijiet imma mbagħad min-naħa l-oħra nippretendu li l-industrija se tibqa’ tikber b’mod sostenibbli. Minn dan kollu, jien nixtieq li l-kontribut tiegħi jkun proprju dak.

ONOR. KAROL AQUILINA: Qed nitolbok tispjega x’kienu ċ-ċirkostanzi li wasslu għar-riżenja taċ-Chairman u CEO, b’mod speċifiku għal Heathcliff Farrugia. Mill-esperjenza li għandek qed nitolbok tispjega x’ġara. Dan il-Kumitat jifhem ukoll li inti ...

[bookmark: _Hlk59538419]ONOR. CLAYTON BARTOLO (Ministru għat-Turiżmu u l-Protezzjoni tal-Konsumaturi): Sur President, jien ilni membru fuq dan il-Kumitat mill-bidu nett ta’ dan il-Kumitat u l-mistoqsijiet dejjem kienu jiffokaw dwar il-persuna li jkollna quddiemna, u jekk il-persuna li għandna quddiemna hijiex idonea għall-pożizzjoni inkwestjoni. Il-mistoqsijiet li qed isiru, bl-ikbar rispett, jikkonċernaw terza persuna li lanqas biss qiegħda f’din il-kamra. (Interruzzjonijiet) Sur President il-mistoqsijiet huma dwar ir-riżenja ta’ terza persuna u x’wassal għal dik ir-riżenja. Il-kandidat diġà għamilha ċara. Jien, fl-opinjoni tiegħi, jekk għandhom isiru xi mistoqsijiet, isiru lit-terza persuna. Issa jekk se niġu hawn nippruvaw indawru dan il-Kumitat f’xi tip ta’ spekulazzjoni, mela allura jiddispjaċini li spiċċajna b’dan il-mod. Però, ejja nżommu l-mistoqsijiet limitati għall-persuna li għandna quddiemna. 

ONOR. KAROL AQUILINA: Se nerġa’ nitolbok għat-tieliet darba. Inti kont id-deputy chairperson tal-Awtorità. Naqblu?

DR RYAN PACE: Sewwa.

ONOR. KAROL AQUILINA: Naqblu li f’Ottubru li għadda kien hemm ir-riżenja tas-Sur Farrugia?

DR RYAN PACE: Iva. Hija ħaġa pubblika.

ONOR. KAROL AQUILINA: Jien għandi bżonn inkun naf mingħandek x’kienu ċ-ċirkostanzi li wasslu għal dik ir-riżenja. U inti xi rwol kellek ... (Interruzzjonijiet)

ONOR. CLAYTON BARTOLO: Onor. Aquilina, dawn iċ-ċirkostanzi kif eżattament se jimpattaw ... (Interruzzjonijiet)

ONOR. CARMELO MIFSUD BONNICI: Hemm xi ħaġa x’taħbi?

ONOR. CLAYTON BARTOLO: Le. Mhux għax hemm x’taħbi.

ONOR. CARMELO MIFSUD BONNICI: Allura?

ONOR. CLAYTON BARTOLO: Imma dawn kif jimpattaw fuq il-kwalifiki ta’ Dr Pace?

ONOR. CARMELO MIFSUD BONNICI: Dan huwa kumitat pubbliku ...

ONOR. CLAYTON BARTOLO: Kif jimpattaw fuq il-kwalifiki ta’ Dr Pace?

ONOR. CARMELO MIFSUD BONNICI: Qed nistaqsuh dwar l-esperjenza tiegħu.

ONOR. CLAYTON BARTOLO: Le, ma staqsejtx dwar l-esperjenza tiegħu, Onor. Mifsud Bonnici.

ONOR. CARMELO MIFSUD BONNICI: Iva, qtajtlu d-domanda li kien qed jagħmillu!

ONOR. CLAYTON BARTOLO: Qed jistaqsih x’kienu ċ-ċirkostanzi li wasslu għar-riżenja.

ONOR. KAROL AQUILINA: U l-irwol tiegħek bħala Deputy Chairperson x’kien f’dawk iċ-ċirkostanzi?

ONOR. CLAYTON BARTOLO: Hekk differenti. (Interruzzjonijiet)

ONOR. JOE MIZZI: Hekk differenti, imma huwa diġà spjega fuq ir-riżenja taċ-chairman. Qed jgħid li jirriżejna min jirriżejna, il-ħidma tal-Awtorità trid tibqa’ għaddejja. 

DR RYAN PACE: Allaħares le.

IĊ-CHAIRPERSON: Inżommu kalmi. Dr Pace, għandi fiduċja sħiħa fil-kapaċitajiet tiegħek. X’kienet l-esperjenza? Spjegalu ftit.

DR RYAN PACE: Dwar x’wassal għar-riżenja tas-Sur Heathcliff Farrugia, ir-riżenja ma kenitx tiegħi, kienet tiegħu u dik il-mistoqsija l-ewwel santu ħaġa trid tiġi diretta lilu iktar milli lili. Naħseb il-mistoqsija li ġustament qed tistaqsini hija: X’kienet l-attitudni tiegħi u x’kien l-involviment tiegħi fir-riżenja tiegħu. L-involviment tiegħi kien dak li kien mistenni minni, li nassigura li fl-assenza tas-Sur Heathcliff Farrugia jien inkun ċert u żgur li la l-bord u wisq inqas l-MGA, għaliex kien il-Kap Eżekuttiv tagħha, ma jieqfu jiffunzjonaw. Qed insemmi s-Sur Heathcliff Farrugia għax kien hu li kien jokkupa l-kariga ta’ Kap Eżekuttiv u Acting Chairperson, jiġifieri seta’ kien kwalunkwe persuna oħra. Jien dak l-obbligu ħadtu u esegwixxejtu safejn inħoss li kien l-aħjar fil-kapaċità tiegħi. 

Apparti minn hekk, naħseb li tul dawn l-aħħar sitt xhur għandi l-privileġġ ngħid li flimkien, bħala tim; jiġifieri jien u l-kumplament tal-bord tal-gvernaturi, konna kapaċi biżżejjed u konna kuraġġużi biżżejjed - għax faċilment stajna ngħidu li aħna għandna kariga non-eżekuttiva, nieqfu hemmhekk u nħallu kollox nieżel - li niġbdu ħabel wieħed u ovvjament nerfgħu l-piż tal-kariga li għandna. Dak kien li nassiguraw li kollox jibqa’ għaddej u l-industrija tibqa’ waħda soda u reżiljenti. Jien dak li għamilt. Taf x’għamilt ukoll? Rajt li jitmexxa l-iktar proċess trasparenti li qatt mexxiet l-Awtorità ta’ Malta dwar il-Logħob f’pajjiżna fil-ħatra tal-Kap Eżekuttiv il-ġdid. M’għandix dubju li intom konoxxenti tal-fatt li Kap. 583 lilna, bħala Bord tal-Gvenaturi, jagħtina s-setgħa li naħtru kap eżekuttiv ġdid. Ma ħassejniex li kien ikun f’loku li dan il-kap eżekuttiv il-ġdid naqbdu u naħtruh bejn sebgħa min-nies. Allura rajna li noħorġu sejħa pubblika għall-mod kif jinħatar il-kap eżekuttiv il-ġdid. Again, dan kollu għamilnieh biex nassiguraw li kollox jibqa’ għaddej u kollox jibqa’ b’mod trasparenti. Fl-aħħar mill-aħħar is-sisien tal-industrija tal-logħob, bħal kull industrija oħra, però l-industrija tal-logħob iktar minn kollox, huma governanza tajba u trasparenza. Aħna dak li rajna li nagħmlu.

ONOR. KAROL AQUILINA: Se nerġa’ nistaqsik. Tista’ tinforma lil dan il-Kumitat u tispjega x’kien li wassal għar-riżenja tal-kap eżekuttiv? Qed nistaqsik din biex inkun nista’ nimxi għad-domanda li jmiss. 

DR RYAN PACE: Jekk tippermettuli, ma rridx inkun repetittiv, però iktar milli diġà għedt m’għandix xi ngħid għax ir-riżenja kienet tiegħu, Onor. Aquilina, u mhux tiegħi. Li kieku jien irriżenjajt ...

ONOR. KAROL AQUILINA: Mhux membru tal-bord?

DR RYAN PACE: Imma r-riżejna kienet tiegħu. Kieku jien irriżenjajt, jien kont inkun f’qagħda li ngħidlek x’kienu r-raġunijiet li wasslu għar-riżenja tiegħi. Però fil-kuntest li s-Sur Heathcliff Farrugia irriżenja l-kuntest u r-raġunijiet huma tiegħu. Mela dik il-mistoqsija tiġi diretta lilu u jkun jista’ jwieġeb. Żgur li mhux se nkun jien li nwieġeb għalih għalfejn irriżenja.

ONOR. KAROL AQUILINA: Naqblu li s-CEO jwieġeb lill-bord tal-gvenaturi?

DR RYAN PACE: Iva. Hekk hu. Bħalma jwieġeb is-CEO il-ġdid u kull CEO li kien hemm qablu. 

ONOR. KAROL AQUILINA: Naqblu. Naturalment ir-riżenja kitibha lilkom. 

DR RYAN PACE: Hekk hu.

ONOR. KAROL AQUILINA: X’inhuma l-fatti li wasslu għal dik ir-riżenja? Inti tafu, konoxxenti tiegħu. Jien ma nafux Lis-Sur Farrugia, qatt ma kellimtu, m’għandix informazzjoni mingħandu u mhux se jiġi quddiem dan il-Kumitat. Lilek għandna quddiemna. Ir-risposta rridu noħduha mingħandek, ma nistax nistaqsi lilu.

ONOR. CLAYTON BARTOLO: Norbot ftit ma’ din il-mistoqsija, inti, bħala persuna ...

ONOR. KAROL AQUILINA: Ippermettili, ħalli jirrispondi l-mistoqsija tiegħi l-ewwel. Se toqgħod tagħtih ir-risposta inti?

ONOR. CLAYTON BARTOLO: Le, se nallaċċja magħha ...

DR RYAN PACE: Jekk tippermettuli nagħmel dan il-punt. Nista’ nassigura lil dan il-Kumitat li jien qiegħed hawhekk biex nikkonferma lilkom li n-nomina tiegħi hija waħda xierqa u f’lokha. 

ONOR. KAROL AQUILINA: Iva, għalhekk ... (Interruzzjonijiet)

DR RYAN PACE: Jekk ma jimpurtax kemm nagħmel dan il-punt. Dak huwa li se nagħmel. Jekk dak li nagħmel jien naturalment ma jkunx biżżejjed, però jien se nkun għamiltu. Però li hu żgur u ċert huwa li jien – u qed inkun blunt ħafna – la se nispekula fuq ħadd u lanqas se ngħaddi kummenti fuq ħadd. Jien li nista’ nagħmel biss hu li nikkonferma l-idoneità tiegħi għal dik il-kariga. Imbagħad iddeċiedu intom dwarha.

ONOR. KAROL AQUILINA: Dik jaraha l-Kumitat ...

DR RYAN PACE: Naturalment.

ONOR. KAROL AQUILINA: Fi spirtu ta’ trasparenza, fi spirtu ta’ koperazzjoni bejnietna biex inkunu nistgħu ngħaddu ġudizzju, qed nitolbok tispjega ftit x’kienu dawn iċ-ċirkostanzi li wasslu għal din ir-riżenja? Imbagħad se nimxi għal affarijiet oħra. Toqgħodx tinkwieta. 

ONOR. CLAYTON BARTOLO: U kif se jimpattaw fuq Dr Pace dawn iċ-ċirkostanzi? X’għandu x’jaqsam mal-każ? (Interruzzjonijiet)

IĊ-CHAIRPERSON: Tuni minuta ...

ONOR. JOE MIZZI: Bir-rispett kollu, jien nistaqsi lilek bħala avukat: Inti kont imdaħħal f’xi ħaġa inkonnessjoni ma’ dawn tal-gaming? Ħa nistaqsik ukoll. Għandi dritt nistaqsik qabel ma jistaqsi ħaddieħor. 

ONOR. KAROL AQUILINA: Jekk trid iġġib lill-Iskrivan tal-Kamra jagħtini ġurament, nagħtihulu. Jien qatt ma kelli x’naqsam mal-gaming. Fl-ebda stadju, bl-ebda mod. Xejn. Zero. (Interruzzjonijiet) Ma għandi ebda interess.

ONOR. JOE MIZZI: U lanqas ma tkellimt ma’ sħabek avukati oħra l-istess, fil-partit ... (Interruzzjonijiet) Importanti nistaqsuhom ukoll! 

ONOR. KAROL AQUILINA: Onor. Mizzi, ma tkellimt ma’ ħadd; lanqas maż-żewġ kollegi tiegħi ma tkellimt. Jien nagħmel ir-riċerka tiegħi u niġi hawn nistaqsi l-mistoqsijiet. Nassigurak li lanqas il-kollegi tiegħi ma jkunu jafu. Bl-ebda mod.

IĊ-CHAIRPERSON: Dr Pace hawnhekk kultant ikollna daqsxejn ta’ battibekki. Kulħadd jesprimi ruħu b’mod differenti. 

DR RYAN PACE: Ma jimpurtax. 

IĊ-CHAIRPERSON: Din hija d-dar tad-demokrazija, u kulħadd jesprimi ruħu kif irid. Kien qiegħed jitkellem l-Onor. Aquilina. Naħseb il-mistoqsija ħadtha. Nitolbok tirrispondi.

ONOR. KAROL AQUILINA: Hawnhekk jien nagħmel il-mistoqsijiet biex inkun nista’ nieħu deċiżjoni. Kif jafu l-kollegi, jien xi kultant nagħmel mistoqsijiet antipatiċi, imma nagħmilhom biex nipprova nifhem iċ-ċirkostanzi kollha. Mhux l-ewwel darba li ... (Interruzzjonijiet)

ONOR. CLAYTON BARTOLO: Onor. Aquilina, il-mistoqsijiet antipatiċi ma jdejqu lil ħadd. Il-mistoqsijiet irrelevanti huma l-mistoqsijiet li fl-opinjoni tiegħi ...

ONOR. CARMELO MIFSUD BONNICI: Aħna bħala linja ta’ prinċipju, meta nibdew naraw dawn it-tip ta’ interventi ninkwetaw ruħna. Ħalluna nagħmlu d-domandi, imbagħad kulħadd jasal għall-konklużjonijiet tiegħu. Hawnhekk għandu jkun forum liberu li fih wieħed jagħmel id-domandi. Nagħmlu d-domandi biex naraw kif se jwieġeb, x’se jgħid, il-linja li se jieħu. 

ONOR. JOE MIZZI: Diġà wieġeb ... (Interruzzjonijiet)

ONOR. CLAYTON BARTOLO: Jekk ma għoġbitekx ir-risposta tiegħu ...

ONOR. CARMELO MIFSUD BONNICI: Ħallina nagħmlu d-domanda li rridu nagħmlu.

ONOR. CLAYTON BARTOLO: Qed jibqa’ jagħmel l-istess domanda tliet darbiet. Staqsih fuq l-esperjenza tiegħu. Staqsih fuq kif kiber minn din l-esperjenza. Mela le! Staqsih kemm ġab esperjenza. Imma mhux tistaqsih x’wassal għaċ-ċirkostanza tar-riżenja ta’ terza persuna.
ONOR. CARMELO MIFSUD BONNICI: Qed nieħu l-impressjoni li mhux tant ir-risposta li qed jagħtina qed iddejjaqna, imma d-domanda li qed nagħmlulu.

[bookmark: _Hlk61600804]ONOR. MICHAEL FALZON (Ministru għas-Solidarjetà u l-Ġustizzja Soċjali, il-Familja u d-Drittijiet tat-Tfal): Onor. Mifsud Bonnici, imma ma jistax jiġi mġiegħel jirrispondi u jitkellem fuq ħaddieħor.

ONOR. KAROL AQUILINA: M’iniex qed nitolbok titkellem għal ħaddieħor.

DR RYAN PACE: U m’iniex se nagħmilha.

ONOR. MICHAEL FALZON: Jekk mhuwiex konxju ta’ fatti ma jistax jgħid li dawk huma l-fatti ...

DR RYAN PACE: Fl-aħħar mill-aħħar ...

IĊ-CHAIRPERSON: Dr Pace, l-Onor. Aquilina għamillek l-istess mistoqsija tliet darbiet. Inti weġibtha. Għandek x’iżżid fuqha?

DR RYAN PACE: Xejn iktar.

IĊ-CHAIRPERSON: Onor. Aquilina, m’għandux iktar xi jżid fuq il-mistoqsija li għamiltlu. Jekk jogħġbok għaddi għal mistoqsija oħra.

ONOR. KAROL AQUILINA: Ħalli npoġġi l-affarijiet mod ieħor. Inti taf li meta rriżejna s-Sur Farrugia ngħad li dan iddeċieda li jmur għal affarijiet ġodda fil-karriera tiegħu. Naqblu li dak kien dak li ngħad dak iż-żmien?

DR RYAN PACE: Onor. Aquilina jien edott mill-istess fatti li inti edott inti u li kienu pubbliċi.

ONOR. KAROL AQUILINA: Qed nistaqsik għall-konferma ta’ dan il-fatt.

DR RYAN PACE: Qed nikkonferma dak li ġie rrappurtat. 

ONOR. KAROL AQUILINA: Inti, bħala Deputy Chairperson, taf bħala fatt li huwa hekk? Qed nistaqsik.

DR RYAN PACE: Jien ġejt infurmat li xtaq jirriżejna. Ressaq ir-riżenja tiegħu. Ir-riżenja tiegħu ġiet aċċettata u pproċedejna minn hemmhekk. Il-pass li kien imiss wara li aċċettajna r-riżenja kien li niskattaw proċess għall-ħatra ta’ kap eżekuttiv ġdid. Jien qed niddejjaq insemmi lis-Sur Farrugia l-ħin kollu imma qed insemmih sempliċement għax qed nitkellmu fuqu. Qed niddejjaq nitkellem fuqu għaliex ma nħossx li għandi nitkellem fuqu. Is-Sur Farrugia ...

ONOR. KAROL AQUILINA: Se mai waħħal fija.

DR RYAN PACE: Le, ma nwaħħal f’ħadd. Lanqas xejn. Onor. Aquilina, ma se nwaħħal f’ħadd. Jien qed nibqa’ nirrepeti mhux għax b’xi mod ma rridx inwieġbek, imma sempliċement għaliex il-mument li l-bord aċċetta r-riżejna tiegħu, il-pass li kien imiss li jagħmel huwa li jaħtar kap eżekuttiv ġdid. X’għamel wara s-Sur Farrugia, dak jarah is-Sur Farrugia. Xtaq futur lil hinn mill-Awtorità. L-Awtorità trid tkompli.

ONOR. KAROL AQUILINA: Ejja nitkellmu fuq x’għamel meta kien CEO li jirrispondi lilkom. Naqblu?

DR RYAN PACE: Jiddependi x’se tgħidli.

ONOR. KAROL AQUILINA: Naqblu li s-CEO ...

DR RYAN PACE: Ir-relazzjoni tas-CEO hija mal-bord. Naqblu fuq dak.

ONOR. KAROL AQUILINA: Meta qed jirrispondi lilkom, jiġifieri meta għandkom responsabilità għalih intom ukoll, inti konxju li s-Sur Farrugia kien qed jagħmel xi ħaġa ħażina fl-irwol tiegħu fl-Awtorità?

DR RYAN PACE: Ippermettili. Le. Jien, l-unika ħaġa li jien konxju minnha hija li huwa ressaq ir-riżenja tiegħu. Dik ġiet aċċettata. Huwa kien qed jaqdi l-funzjonijiet tiegħu bħala CEO, u meta niltaqgħu kien jinfurmana b’dak li qed jagħmel. Però lil hinn minn dan kollu ma nista’ nikkummenta fuq xejn iktar li għamel jew għamel wara s-Sur Farrugia. Ħa nkun ċar - u ma nixtieqx nerġa’ nirrepetiha - żgur mhux se nkun jien li nikkummenta o meno dwar x’jagħmel is-Sur Farrugia. Irriżejna, u l-Awtorità kompliet. 

ONOR. KAROL AQUILINA: Taqbel miegħi li fil-perjodu li s-Sur Farrugia kien CEO u allura jirrispondi lill-bord, qed jirriżulta li allegatament kien qed iwettaq korruzzjoni?
DR RYAN PACE: X’qed jiġi allegat jien mhux se nidħol fih.

ONOR. KAROL AQUILINA: Mhux qed nallega jien.

DR RYAN PACE: X’qed jiġi allegat għedtlek.

ONOR. KAROL AQUILINA: Il-pulizija qed tallega b’kawża l-qorti kontra s-Sur Farrugia li waqt li huwa kien CEO kien qed iwettaq korruzzjoni.

DR RYAN PACE: Se nerġa’ nwieġbek. Ma nistax nikkummenta dwar x’qed jiġi allegat. Hemm proċeduri, u huwa qed jagħmel id-difiża tiegħu f’dawk il-proċeduri. Lanqas għandi l-iċken idea x’inhija Onor. Aquilina. Jien li jinterssani huwa li ma hemm ebda allegazzjoni ta’ kwalunkwe xorta fil-konfront tal-Awtorità. Li kieku kien hemm, imbagħad nifhem li jien irrid inwieġeb għal dik il-mistoqsija. Però fin-nuqqas ta’ tali allegazzjoni, kwalunkwe difiża jew kwalunkwe kumment irid jgħaddih min qed jiġi allegat b’dak l-aġir u żgur mhux se nkun jien ... Ippermettili, għax inti avukat ukoll, tifhem li mhux se nkun jien li nikkummenta o meno dwar allegazzjonijiet li hemm il-qorti. Jistgħu jkunu minnhom, jistgħu ma jkunux, però jibqgħu allegazzjonijiet. Dan mhuwiex il-forum li fih se jiġu mistħarrġa dawk l-allegazzjonijiet, u żgur li mhux se nkun jien li se nikkummenta dwarhom.

ONOR. MICHEAL FALZON: Jekk nista’ nagħmel punt, għaliex hemm insistenza li nistaqsu lil Dr Pace fuq xi ħadd ieħor?

ONOR. KAROL AQUILINA: Għal raġuni sempliċi ħafna.

ONOR. MICHEAL FALZON: Se mai, jekk il-Kumitat irid xi ħaġa mingħand Mr Farrugia jġibu hawn.

ONOR. KAROL AQUILINA: Għax il-ġudizzju li rridu ngħaddu ...

ONOR. MICHEAL FALZON: Mhux legalment ma tagħmilx sens ... Qegħdin nipiċċaw nitkellmu fuq is-Sur Farrugia minn wara dahru, x’għamel jew ma għamilx - mhux jien biex niddeċiedi! - qisna qed nagħmlu xi lynching party fuq xi ħadd li lanqas biss qiegħed hawn.

DR RYAN PACE: La se nikkummenta u lanqas se nispekula.

ONOR. JOE MIZZI: Ikun irrisponda, u trid terġa’ tagħmel mistoqsijiet differenti! 

ONOR. KAROL AQUILINA: Qed nistaqsi dwar dak li ġara under his watch. Naħseb li huwa ovvju ...

DR RYAN PACE: Under whose watch?

ONOR. KAROL AQUILINA: Under your watch. 

DR RYAN PACE: Bħala parti mill-bord.

ONOR. KAROL AQUILINA: Hekk hu.

DR RYAN PACE: Sewwa.

ONOR. KAROL AQUILINA: Is-CEO kien jirrispondi lill-bord. 

DR RYAN PACE: Spjegajtlek x’ġara. Hemm dawn l-allegazzjonijiet, però ma nistax nikkummenta jien dwarhom. Ovvja li ma nistax nikkummenta jien dwarhom.

ONOR. KAROL AQUILINA: Għalhekk qed nistaqsik. Inti konxju li hemm dawn l-allegazzjonijiet. 

DR RYAN PACE: Konxju iva, għax ġiet irrappurtata. 

ONOR. KAROL AQUILINA: F’Ottubru, Novembru tas-sena li għaddiet, meta seħħet ir-riżenja - infakkrek li hawnhekk qiegħed quddiem Kumitat tal-Parlament - tas-Sur Farrugia inti kont taf li hemm dawn l-allegazzjonijiet, jew kien hemm ħjiel ta’ dawn l-allegazzjonijiet?

DR RYAN PACE: Onor. Aquilina ...

ONOR. KAROL AQUILINA: Jekk kontx taf ...

DR RYAN PACE: Iva, u se nerġa’ nwieġbek. Jien ħadt l-impressjoni, forsi żbaljata, li dan il-Kumitat xtaq ikun jaf jekk iniex idoneu għal din il-kariga. Ir-risposti qegħdin hemmhekk, so se nwieġeb għall-mistoqsija li m’għandha x’taqsam xejn mal-idoneità o meno (Interruzzjonijiet) ... iva, mhux se naraha jien, però se nwieġbek għad-domanda tiegħek. Jiddispjaċini jekk forsi se niddiżappunta, però se jkolli ngħid l-istess ħaġa li diġà għedt. Jien ġejt infurmat, il-bord, mhux jien, ġie infurmat li Heathcliff Farrugia jixtieq jirriżenja. Il-bord ...

ONOR. KAROL AQUILINA: Mhux dik kienet il-mistoqsija tiegħi ...

DR RYAN PACE: Jien lanqas għadni weġibtha. 

ONOR. KAROL AQUILINA: Jien staqsejtek jekk l-Awtorità u inti kellkomx imqarr ħjiel li kien hemm dan l-aġir ħażin mis-Sur Farrugia.

DR RYAN PACE: Se nerġa’ nwieġbek bl-istess mod li diġà weġibtek. Il-mument li daħlet it-talba biex jirriżenja, aħna pproċedejna biex naħtru kap eżekuttiv ġdid wara li aċċettajna ...

ONOR. KAROL AQUILINA: Ippermettili. Se jkolli ninsisti miegħek.

DR RYAN PACE: Dan li qed ngħid mhijiex it-tweġiba li forsi nissodisfa ... Iktar minn hekk ma nafx x’nista’ ngħidlek.

ONOR. KAROL AQUILINA: Qed nistaqsik ...

ONOR. JOE MIZZI: U rrispondiek.

ONOR. KAROL AQUILINA: Sempliċi iva jew le. Kellek ħjiel ...

DR RYAN PACE: Nagħmlu kontro-eżami ...

ONOR. KAROL AQUILINA: Kellek ħjiel li meta rriżenja s-Sur Farrugia kien għamel ... (Interruzzjonijiet) kien hemm allegazzjoni fil-konfront tiegħu jew kien implikat f’korruzzjoni?

DR RYAN PACE: Se nerġa’ ngħidlek. Jien kont infurmat b’dawk l-allegazzjonijiet il-mument li ġew pubbliċi u bħal kull ċittadin ieħor stajt naqrahom fil-gazzetti u fil-midja soċjali.

ONOR. KAROL AQUILINA: Meta sirt taf bihom?

DR RYAN PACE: Id-data ma nafx meta hi. Tisfuġġili. Però nista’ ngħidlek li l-mument li dawk l-allegazzjonijiet kienu pubbliċi naturalment kien diġà qiegħed jiskatta l-proċess biex bħala bord jinħatar kap eżekuttiv ġdid. M’iniex se nikkummenta ... Mingħajr ma naqa’ legalistiku, bħala avukat, u jien avukat bħalek, tapprezza li l-ewwel nett is-Sur Farrugia mhux qiegħed hawnhekk biex jiddefendi kwalunkwe allegazzjoni li tista’ tiġi diretta fil-konfront tiegħu ...

ONOR. KAROL AQUILINA: Mhijiex dwaru din ...

DR RYAN PACE: Dwaru qed tistaqsini.

ONOR. KAROL AQUILINA: Irrid inkun naf x’għamilt inti u mhux x’għamel ...

DR RYAN PACE: Onor. Aquilina, weġibtek.

ONOR. KAROL AQUILINA: Jien qed nistaqsik: inti kont taf biha jew le dakinhar, f’Ottubru jew Novembru 2020?

DR RYAN PACE: Jien weġibtek li jien ġejt infurmat bir-riżenja, sirt naf b’dawn l-allegazzjonijiet li qed tagħmel referenza għalihom, u li qed nifhem li hemm proċeduri dwarhom il-qorti, meta ġew irrappurtati fil-midja. 

ONOR. KAROL AQUILINA: Kien hemm persuni oħra li f’dan iż-żmien li domt inti jirriżultalek li wettqu xi abbużi jew hemm xi akkużi fil-konfront tagħhom?

DR RYAN PACE: M’iniex infurmat li hemm xi akkużi fil-konfront ta’ xi ħadd ieħor.

ONOR. KAROL AQUILINA: Kien hemm xi ħadd ieħor li rriżenja dak iż-żmien?

DR RYAN PACE: Dak iż-żmien kien irriżenja wkoll is-Sur Karl Brincat Peplow. Però again, kienet riżejna li ġiet aċċettata, u pproċedejna ...

ONOR. KAROL AQUILINA: Minn dak li jirriżultalek, din it-tieni riżenja kellha x’taqsam mal-ewwel waħda jew le?

DR RYAN PACE: Minn dak li infurmat jien, naf li ż-żewġ individwi konċernati xtaqu jipproċedu f’futur lil hinn mill-Awtorità. Iktar minn hekk, le.

ONOR. KAROL AQUILINA: Minn dak li qed jingħad fil-pubbliku qed jirriżulta li s-Sur Farrugia, fil-perjodu li huwa kien CEO, u allura kien jirrispondi lill-bord, kien qiegħed jikkomunika mas-Sur Yorgen Fenech. X’tikkummenta dwar din it-tip ta’ mġiba minn CEO b’kariga daqshekk importanti fl-Awtorità? Jien qed nipprova nifhem x’inhuma l-istandards li inti ... (Interruzzjonijiet)

DR RYAN PACE: Se nispjegalek x’inhuma. Ippermettuli. Jekk tippermettuli nixtieq inweġibha. Onor. Aquilina u sinjuri membri fil-Kumitat, l-istandards li jien nemmen fihom huma dawk l-istess standards li jien attwajt, li l-mument li kelli riżenja ta’ CEO, minflok ħtarna CEO ġdid bejn seba’ min-nies morna għal sejħa pubblika biex naraw eżattament x’inhuma u min huma l-kandidati li se jipproponu rwieħhom għal din il-kariga. Ippermettili nlesti t-tweġiba. Dawk huma l-istandards li nemmen fihom jien. Tant huma standards li nemmen fihom li attwajthom, naturalment b’diskussjoni mal-bord, għax mhux kollox jiċċentra miegħi, anything but, it’s a team effort. Però dawk huma l-istandards biex nassigura ħaġa waħda - u se nerġa’ nallaċċja ma’ dak li għedt iktar qabel - li jitlaq min jitlaq, jirriżenja min jirriżenja, la l-Awtorità, u wisq inqas l-industrija ma tieqaf. L-Awtorità la tieqaf ma’ Ryan u lanqas tieqaf mas-Sur Farrugia, la qed tagħmlu referenza għalih. L-Awtorità tkompli u l-industrija tkompli. Inti staqsejtni dwar l-istandards tiegħi, u dawn huma l-istess standards li llum il-ġurnata kulħadd jista’ jarahom. Wara dawk l-istess standards, wara dak l-istess proċess, b’mod kompletament trasparenti ġie maħtur Dr Karl Brincat bħala Kap Eżekuttiv ġdid.

IĊ-CHAIRPERSON: U l-valuri tiegħek jirriflettu l-mod tal-għażla li int imbuttajt ’il quddiem biex tidħol fis-seħħ ...

DR RYAN PACE: Sur President, il-valuri tiegħi jien inħobb nattwahom fl-imġiba tiegħi. Li kieku ma kontx nemmen fihom ma kontx inkun jien li mmexxi dak il-proċess.

ONOR. KAROL AQUILINA: Kont involut fl-għażla tas-Sur Farrugia? Jew kien hemm diġà?

DR RYAN PACE: Le, ma kontx involut. Fil-fatt, kif jixhdu l-mistoqsijiet li għaddejtuli, sena ilu ġejt maħtur fil-kariga ta’ deputy chairperson.

ONOR. KAROL AQUILINA: Qed ngħidha fid-difiża tiegħek biex tiċċara li inti ma kontx involut fl-għażla. 

DR RYAN PACE: Biex niċċara wkoll, jien kont involut fis-selection process tal-Kap Eżekuttiv il-ġdid, Dr Karl Brincat.
ONOR. KAROL AQUILINA: Mhux ta’ Farrugia.

DR RYAN PACE: Le. Ta’ Dr Karl Brincat effettivament mexxejtu jien ukoll.

ONOR. KAROL AQUILINA: Għalhekk qed nistaqsihielek. Inti għedtilna li sirt taf b’din l-allegazzjoni dwar is-Sur Farrugia meta ħarġet fil-midja. Naqblu li din ħarġet fl-aħħar ta’ Frar, bidu ta’ Marzu? Madwar xahrejn ilu.

DR RYAN PACE: Bl-amment ma nafx ngħidlek. Ottubru m’ilux ħafna, però nista’ nassigurak li għall-MGA minn Ottubru ’l hawn taf kemm ġraw xorti? Baptism of fire litteralment.

ONOR. KAROL AQUILINA: Jien qed nifhem li f’Jannar li għadda s-Sur Farrugia ġie mħarrek mill-pulizija ... 

DR RYAN PACE: M’iniex infurmat meta.

ONOR. KAROL AQUILINA: U li f’Marzu li għadda sar magħruf pubblikament li s-Sur Farrugia se jitressaq il-qorti ...

DR RYAN PACE: Biex inwieġeb għal dawk iż-żewġ binarji fil-mistoqsija tiegħek, jien m’iniex infurmat meta tressaq u nerġa’ nikkonfermalek li l-allegazzjonijiet li hemm effettivament qrajthom fil-midja soċjali.

ONOR. KAROL AQUILINA: Mela naqblu li meta tressaq u meta saru pubbliċi inti kont Acting Chairperson imbagħad.

DR RYAN PACE: Jien dejjem bqajt Deputy Chairsperson, però effettivament kont ejja ngħidu de facto chair.

ONOR. KAROL AQUILINA: Timla l-vojt meta ma jkunx hemm iċ-Chairman, allura tista’ allura tispjegali, ladarba sar magħruf x’kien qed jagħmel is-Sur Farrugia waqt li huwa kien Kap Eżekuttiv, intom f’passi ħadtu internament fl-MGA dwar dak li kien qed jagħmel ħażin?

DR RYAN PACE: Again, l-allegat aġir tas-Sur Farrugia żgur mhux forsi – ma rridx ninstema’ cliched – ma jirriflettix l-aġir jew l-attitudni jew l-approċċ tal-Awtorità, u lanqas ma jirrifletti l-attitudni, l-aġir jew il-ħidma tal-impjegati tal-Awtorità. Dak li ġie allegat bih again, miniex se nidħol fih. Nista’ ngħid biss li jien assigurajt, anke fil-proċess tal-għażla - li again, ma kontx waħdi, imma kont ma’ tim ieħor ta’ nies - li l-kap eżekuttiv il-ġdid, lil hinn mill-fatt li jkun ovvjament magħżul b’mod trasparenti u wara sejħa pubblika, li jkollu ċerti karattertistiċi u staqsejnieh x’inhija l-viżjoni tiegħu bħala l-kap eżekuttiv il-ġdid – li eventwalment sar Dr Karl Brincat - però mhux biss, kif beħsiebu jaħdem, kif beħsiebu jirrelata mal-bord ...

ONOR. KAROL AQUILINA: Mhux dak li qed nistaqsik jien. Qed nistaqsik b’mod speċifiku fuq dak li għamel is-Sur Farrugia waqt li kien hu fil-kariga, li issa huwa akkużat bih il-qorti, l-Awtorità x’investigazzjonijiet għamlet internament? X’azzjonijiet ħadet internament biex tara x’sar u biex ma jerġax jirrepeti ruħu? X’investigat l-Awtorità, ta’ b’lura u mhux bil-quddiem. Għall-quddiem għażiltu kap eżekuttiv li għandkom fiduċja fih, u j’Alla ma jkunx hemm każijiet bħal dawn.

DR RYAN PACE: Again, m’iniex se nidħol fil-meritu tal-allegazzjonijiet. Dawk jiġu mistħarrġa l-qorti. Is-Sur Farrugia jagħmel ... (Interruzzjonijiet)

ONOR. KAROL AQUILINA: X’għamlet l-MGA qed nistaqsik.

DR RYAN PACE: ... id-difiża tiegħu, imbagħad il-qorti tasal għall-ġudizzju tagħha. Jien li nista’ ngħidlek hu x’għamilna bħala MGA mal-mument li telaq. Però nfakkar ukoll li hemm il-Bord tal-Gvernaturi, li huwa inkarigat mill-viżjoni, mill-istrateġija, mill-governanza tajba, u hemm strutturi oħra. Nagħmel referenza pereżempju għall-audit committee, li hija l-branka indipendenti tal-Awtorità, li tara u tissorvelja l-ħidma tal-Awtorità, flimkien mal-bord. 

Dwar x’għamilna bħala Awtorità, again, nista’ ngħidlek x’għamilna bħala bord non eżekuttiv. Għax imbagħad l-Awtorità kellha kap eżekuttiv ġdid. Aħna assigurajna li min se jkun inkarigat mill-Awtorità ...

ONOR. KAROL AQUILINA: Mhux qed nistaqsik x’għamiltu ’l quddiem, x’għamiltu b’lura?

DR RYAN PACE: Jien nista’ nwieġeb għal dak li effettwajt jien il-mument li jien stajt neffettwa dawk il-bidliet jew dawk l-affarijiet li forsi setgħu saru aħjar. Lili hawnhekk li jinteressani huwa li nissalvagwardja u nipproteġi lill-industrija u lill-Awtorità. L-allegazzjonijiet - se nallaċċja ma’ dak li qed tistaqsini - li hemm fil-pubbliku jdejqu lil kulħadd, però jibqgħu allegazzjonijiet u ma nistax nitkellem dwarhom.

ONOR. KAROL AQUILINA: Ħalli nirrikapitolaw ftit. Meta rriżenja s-Sur Farrugia f’Ottubru li għadda kien ġie fuq il-bord jgħidilkom li kienu bagħtu għalih il-pulizija u akkużawh b’korruzzjoni? Qalilkom din il-ħaġa jew le?

DR RYAN PACE: Onor. Aquilina, se nerġa’ ngħidlek li kien hemm ir-riżenja tiegħu ...

ONOR. KAROL AQUILINA: Mhux fuq riżenja qed nitkellem.

DR RYAN PACE: Jien mhux mir-riżenja stajt nimxi? Minn hemmhekk, kien hemm ir-riżenja ... Onor. Aquilina, qed niġi mistieden, iktar milli nikkonferma ...

ONOR. CLAYTON BARTOLO: Daqt jintalbu l-minuti tal-bord. Issa tara!

ONOR. KAROL AQUILINA: (Interruzzjonijiet) ... noqgħod fuq il-kelma tiegħu. 

ONOR. JOE MIZZI: Irrisponda diġà. Toqgħodx terġa’ tirrispondi ...

ONOR. CLAYTON BARTOLO: F’ġieħ l-interess għal dan is-settur, ejjew nistaqsu lill-kandidat ta’ quddiemna fuq l-idoneità tiegħu or otherwise ...

ONOR. JOE MIZZI: Jekk iridu jivvotaw kontra, jivvotaw kontra mill-ewwel. (Interruzzjonijiet) Dawn kollha xenati, jekk se jivvotaw kontra!

IĊ-CHAIRPERSON: Ikkalmaw naqra.

ONOR. KAROL AQUILINA: Meta s-Sur Farrugia ...

DR RYAN PACE: Nittama li l-ġudizzju tagħkom ma jkunx fuq allegat aġir ta’ ħaddieħor u mhux dak li nista’ noffri jien lill-Awtorità. 

ONOR. KAROL AQUILINA: Għandna numru ta’ sitwazzjonijiet li urejna f’dan il-Kumitat li din in-naħa tal-Kamra, meta jiġi xi ħadd u jispjega ... Infakkarkom x’ġara fil-każ ta’ Dr Vassallo fl-aħħar seduta. Aħna nixtiequ li meta nagħmlu d-domandi nkunu sodisfatti bit-tweġibiet u nivvotaw favur. Aħna l-istarting point ikun li nivvotaw favur dak li jkun biex nesprmu fiduċja. Naturalment, jekk wieħed jiġi hawn u jaħrab il-mistoqsijiet, ma jweġibx jew juri li għandu xi ħaġa x’jaħbi, hemmhekk jien nibda niddubita jekk għandix nivvota favurih. Allura jien qed nagħtik l-opportunità biex tispjegali ftit x’għamilt … 

DR RYAN PACE: Però b’dak il-kumment tiegħek bħal donnu qed tiġi ddubitata l-integrità tigħi. Ma napprezza xejn aktar mill-integrità. 

ONRO. KAROL AQUILINA: Le, le, le. U naqbel miegħek. Dik l-ewwel ħaġa li għandek tapprezza. 

DR RYAN PACE: U l-ħidma tiegħi hija dejjem iddettata mill-integrità tiegħi. 

ONOR. KAROL AQUILINA: Issa jien qed nagħtik l-opportunità … Jien mhux qed ngħid li għamilt xi ħaġa ħażina imma jien nixtieq inkun naf x’għamilt tajjeb inti. Jien qed nistaqsik f’dawk iċ-ċirkostanzi fejn kellek is-Sur Farrugia arrestat u interrogat mill-Pulizija ... 

DR RYAN PACE: Kif ovvjament ġie ppubblikat fil-media għax jien b’hekk kont naf. 

ONOR. KAROL AQUILINA: Jien ma rridx nagħtik ta’ ħaddieħor. Tiegħek nagħtihulek, ta’ ħaddieħor iżommu hu. Jien li qed nistaqsik huwa … 

DR RYAN PACE: Però ma nistax inweġeb għal ta’ ħaddieħor. 

ONOR. KAROL AQUILINA: Appuntu, għalhekk qed ngħidlek. Meta s-Sur Farrugia ġie arrestat u interrogat mill-Pulizija - qabel ma rriżenja ġrat din - ġie jinforma lill-bord li seħħ hekk jew le? Qed nistaqsik, issa tiġix tgħidli x’għamilt wara għax ...

DR RYAN PACE: Jien dik l-informazzjoni sirt naf biha fl-istess waqt li sar jaf biha l-kumplament tal-pubbliku. Diġà weġibtha imma forsi ma kenitx ċara daqshekk. 

ONOR. KAROL AQULINA: Qed naqblu li qabel ir-riżenja int ma kontx taf li dan ġie interrogat mill-Pulizija. 

DR RYAN PACE: Naħseb it-tweġiba tiegħi suffiċjenti. 

ONOR. KAROL AQUILINA: Mela qed naqblu. Issa ħa nieħdok ’il quddiem. 

ONOR. MICHAEL FALZON: Jekk nista’ nagħmel punt, kollega. Bil-mod kif qed inġibu ruħna, bħala Kumitat, qisna qed nippretendu minn Dr Pace li dan se jkun il-prosekutur u l-ġudikant fuq is-Sur Farrugia. 

ONOR. KAROL AQUILINA: Le! Mhux fuq hekk qed nitkellem. 

ONOR. MICHAEL FALZON: Imma dik id-direzzjoni. 

ONOR. KAROL AQUILINA: Le! Jekk taraw il-mistoqisjiet tagħna … 

ONOR. MICHAEL FALZON: Naħseb unfair li hu jiġġudika fuq xi ħadd meta lanqas biss qiegħed hawn. 

ONOR. KAROL AQUILINA: Jien jinteressani x’għamel hu biex jipproteġi l-interessi tal-Awtorità. U mhux biss ’il quddiem, dak naqbel miegħek, għamiltu proċess tajjeb li għażiltu kap eżekuttiv b’sejħa pubblika ...

DR RYAN PACE: Dik minnha nnfiisha hija t-tweġiba. 

ONOR. KAROL AQUILINA: Le, le. Għax sar xi ħaġa ħażina u jien nistenna - u hekk stennejt li tgħidli imma għadek m’għedthilix – li l-Awtorità tgħid li kellha CEO li waqt li kien qiegħed fil-kariga kien allegatament involut fi trading in influence, li tiġi korruzzjoni f’dak is-settur stess, mhux f’settur ieħor, jiġifieri hemm allegazzjoni li fil-kariga tiegħu s-Sur Farrugia illijkja informazzjoni lil ħaddieħor ta’ kompetituri li huma liċenzjati mill-Awtorità. Naqblu? Dik waħda mill-allegazzjonijiet li hemm. Qed nistaqsik: Intom meta sirtu tafu bħali u bħalek u bħal kulħadd li hemm din l-akkuża l-qorti - infakkrek minn Jannar sa Marzu, fit-8 ta’ Marzu, żgur kontu tafu għax ġiet ippubbliakta fil-gazzetti ... 

DR RYAN PACE: Mela dakinhar. 

ONOR. KAROL AQUILINA: Mit-8 ta’ Marzu sal-llum, 20 ta’ April, jiġifieri qed ngħidu xahar u ġimgħa, l-Awtorità ħadet xi deċiżjoni li tibda tinvestiga, li tibgħat għall-ħaddiema li kienu jaħdmu miegħu, li titlob għall-informazzjoni li ġiet leaked biex tara x’sar u ma sarx, li tiċċekkja l-liċenzjar ta’ ċerti operaturi li kienu f’kuntatt mas-Sur Farrugia? Jien nixtieq li tweġibni u tgħidli li tant ħadtha bis-serjetà li laqqajt il-bord u ddeċieda li jagħmel kumitat biex jinvestiga dan il-każ u għadhom għaddejjin l-investigazzjonijiet. Jien qed nistaqsik din. Għamiltuh dan li-pass jew le? 

DR RYAN PACE: U ħa nwieġbek. Dawk l-allegazzjonijiet skoprejniehom fl-istess punt u mument li ġew ippubblikati fuq il-gazzetti u l-media soċjali, però nixtieq niċċara - forsi hawnhekk li m’aħniex naqblu jew m’intomx tkunu sodisfatti bir-risposti tiegħi u niskuża ruħi li forsi mhux qed inkun ċar biżżejjed - li l-mod kif toħroġ liċenzja mill-Awtorità ma jiddeċidihx is-CEO. Issa l-kariga tiegħi se tkun non-eżekuttiva u hawn qed nidħol f’xi ħaġa li hija eżekuttiva, jiġifieri it is not within my remit. Hemm numru ta’ rekwiżiti għall-ħruġ ta’ liċenzja. Onor. Aquilina, inti staqsejtni: Rajtu jekk kienx hemm, pereżempju, ħruġ ta’ liċenzja għaliex kien hemm trading in influence? 

ONOR. KAROL AQUILINA: Le! 

DR RYAN PACE: Tant hemm strutturi fl-Awtorità li dan kollu ma jistax isir. Allaħares jidħol fiha l-bord! (Interruzzjonijiet) 

ONOR. CLAUDETTE BUTTIGIEG: Ippermettili, naħseb li l-Onor. Aquilina għadu kemm tak carte blanche biex tgħidilna: Għamilna one, two, three, four. 

ONOR. KAROL AQUILLINA: Dak li rrid inkun naf. 

ONOR. CLAUDETTE BUTTIGIEG: Dak li qed jistaqsik. Jiġifieri wara li sirtu tafu b’dak li sirtu tafu, ... 

ONOR. KAROL AQUILINA: X’għamiltu? 

ONOR. CLAUDETTE BUTTIGIEG: Int li kont qed tmexxi dan il-bord u sħabek x’għamiltu? Jiġifieri m’għamiltu assolutament xejn? Għamiltu affarijiet li ma tistax tgħidhom għax forsi mhux fl-interess pubbliku? Għamiltu affarijiet oħra li huma “X”, “Y”, “Z”? Tgħidilna: Għamilna hekk, investigajna hekk. Tkellimtu mal-kumitat tal-auditing li semmejt aktar kmieni? Hemm lista ta’ affarijiet li inti tista’ tgħid lil dan il-Kumitat li bihom tkun qed tgħidilna: Jien idoneu għal dan ir-rwol. Inkwetatni din il-biċċa tax-xogħol, mela le, u investigajt hekk u hekk. Qed nitkellmu fuq xi ħaġa serja ħafna hawnhekk. 

DR RYAN PACE: Qed nitkellmu fuq allegazzjoni serja ħafna. 

ONOR. CLAUDETTE BUTTIGIEG: Appuntu. 

DR RYAN PACE: Fuq allegazzjoni serja ħafna l-ewwel santu ħaġa. 

ONOR. JOE MIZZI: Fuq allegazzjoni. Min qed jistaqsik il-mistoqsijiet hemm allegazzjoni li kiser il-liġi. Min qed jistaqsik il-mistoqsijiet kiser il-liġi. Hemm allegazzjoni li kiser il-liġi u tippretendi li jiġi jistaqsi lilek! 

ONR. CLAUDETTE BUTTIGIEG: X’għandu x’jaqsam! 

ONOR. KAROL AQUILINA: Inti qed tirreferi għalija? 

ONRO. JOE MIZZI: Inti akkużat li ksirt il-liġi. (Interruzzjonijiet)

IĊ-CHAIRPERSON: Jekk jogħġobkom, ikkalmaw ftit. 

ONOR. CARMELO MIFSUD BONNICI: Onor. Mizzi, bir-rispett kollu, m’għandu x’jaqsam assolutament xejn. (Interruzzjonijiet) 

ONOR. KAROL AQUILINA: Kompli sejjer hekk, Onor. Mizzi. Imissek tistħi! Mur ivvota għal sħabek il-korrotti kollha li għandek fil-Kabinett! Mur ivvota inti. Mur ivvota għall-Ministri korrotti u l-Gvern tiegħek!

ONOR. JOE MIZZI: Jien m’iniex korrott! (Interruzzjonijiet)

ONOR. CLAYTON BARTOLO: Sur President, l-Onor. Aqulina għadu kemm għamel allegazzjoni li jien u l-Onor. Falzon korrotti. Nitolbu li jirtiraha. 

ONRO. KAROL AQUILINA: Nirreferik għar-ruling li ta l-Ispeaker, jien ma rreferejt għal ħadd partikolari. (Interruzzjonijiet)

IĊ-CHAIRPERSON: Ikkalmaw ftit!

ONOR. MICHAEL FALZON: Ma naħsibx li għandna nispiċċaw hekk, anke għall-korrettezza tagħna individwali. 

ONOR. KAROL AQUILINA: Naqblu. 

ONOR. MICHAEL FALOZN: Il-kollegi suppost jifhmu fil-liġi. 

ONOR. KAROL AQUILINA: Nista’ nissuġġerixxi xi ħaġa? Nista’ nissuġġerixxi li nagħmlu pawsa ta’ ħames minuti u nitkellmu bil-kwiet bejnietna? 

ONOR. MICHAEL FALZON: M’għandix problema. 

ONOR. KAROL AQUILINA: Nissuġġerixxi li nissospendu u niċċaraw l-affarijiet. 

ONOR. MICHAEL FALZON: Naqblu kollega. 

IĊ-CHAIRPERSON: Il-Kumtiat huwa sospiż għal ftit minuti. 

Fil-5.30 p.m. il-laqgħa ġiet sospiża sabiex il-Membri jiddiskutu bejniethom in camera u Dr Pace intalab jirtira mill-kamra. 

Fis-5.51 pm il-laqgħa rriżumiet u Dr Pace ġie mistieden jidħol fil-kamra fejn għamel spjega in camera. 

IĊ-CHAIRPERSON: Nerġgħu ningħaqdu lura f’dan il-Kumitat. Nerġa’ nagħti l-floor lill-Onor. Aquilina biex inkomplu din il-parti tal-grilling fejn kull Membru f’dan il-Kumitat għandu dritt li jistaqsi lil Dr Pace mistoqsijiet supplimentari għall-mistoqsijiet oriġinali li kienu ntbagħtu lilu. 

ONR. KAROL AQUILINA: Jien kont qed nistaqsik fuq x’għamel il-bord u inti meta dawn l-allegazzjonijiet ħarġu fil-beraħ f’Marzu. Tista’ tassigura lil dan il-Kumitat li l-investigazzjonijiet, il-passi li kellhom jittieħdu mill-bord u mill-Awtorità ttieħdu? 
DR RYAN PACE: Onor. Aquilina, nista’ nassigura lilkom kollha li l-Awtorità went above and beyond biex tassigura li l-industrija tibqa’ għaddejja. Fil-parametri tal-qafas tal-liġi li tirregolah, għax ovvjament ma jistax imur lil hinn minn dawk il-parametri, il-bord went above and beyond biex jassigura, l-ewwel nett, l-integrità tal-indstirja, biex jassigura kemm jista’ jkun li ħadd minn dawk li jipparteċipaw fl-industrjia, jekk humiex operaturi, jekk humiex impjegati mal-operaturi jew indirect employment ieħor, ma jiġix affettwat bit-turbulenzi li forsi setgħu jitqanqlu bl-allegazzjonijiet li saru fil-media. Rajna aktar minn kollox li nipproteġu u nissalvagwardaw il-ġurisdizzjoni Maltija għax l-agħar ħaġa li setgħet tiġri hija li nitilfu l-competitive edge tagħna u forsi f’mument fejn ġurisdizzjonijiet oħrajn jaraw daqsxejn ċaqliq they pounce on us. Dik ma stajna nippermettuha qatt. 

ONOR. KAROL AQUILINA: Fiduċjuż li llum il-ġurnata s-set-up tal-Awtorità u n-nies involuti joffru garanzija li ma jerġax ikollna repetizzjoni ta’ dawn l-affarjiet? 

DR RYAN PACE: Naturalment, jien konvint li l-istrutturi tal-Awtorità qegħdin in place u anke fil-proċess tal-għażla tal-Kap Eżekuttiv il-ġdid, bħala selection committee aħna esprimejna x-xewqa tagħna li jittieħdu l-miżuri kollha neċessarji, ibsin kemm huma ibsin, diffiċli kemm huma diffiċli, biex nissalvagwardaw l-integrità tal-industija u aktar minn kollox l-integrità tal-ġurisdizzjoni Maltija u tal-Awtorità. Jien konvint minn dak li qed nagħmlu. Ovvjament, l-isturtturi qegħdin in place, sta għalina bħala bord, sta għall-kumplament tal-istrututri biex, we keep everything in check. 

ONOR. KAROL AQUILINA: L-aħħar mistoqsija. Din nagħmilha lil kulħadd. Hemm xi ħaġa fil-ħajja privata jew professjonali tiegħek li b’xi mod tista’ timbarazza lilek, timbarazza lil min ħatrek, lil min innominak, lil dan il-Kumitat, lill-Awtorità? Qed nagħtik din l-opportunità biex jekk hemm xi ħaġa, tista’ tkun ċuċata, tgħidha u tispjega ħalli mhux jgħaddi xi żmien u tfaqqa’ xi ħaġa u ngħidu: It-tali ġie quddiem il-Kumitat u ma qalilniex biha u kien jafha. 

DR RYAN PACE: Forsi rreferejt għaliha diversi drabi, ma ngħożż xejn aktar mill-integrità tiegħi u l-integrità tiegħi tfisser li ma nħalli lil ħadd u lil xejn iħammarli wiċċi fi kwalunkwe żmien ta’ ħajti. Li nista’ niddikjara, kif iddikjarajt anke għall-mistoqsija li għamiltuli intom, hu li I’m a clean slate. Għall-mistoqsija li għamiltuli intom dwar il-konflitt ta’ interess, le, m’għandix konflitt ta’ interess, però ovvjament bħala avukat nixtieq ninformakom li fil-passat, iva, assistejt soċjetà li kellha interess fis-settur. Però lil hinn minn hekk, jien personali m’hemm xejn u ħadd li jista’ jħammarli wiċċi għada pitgħada. 

ONOR. KAROL AQUILINA: Biex norbot ma’ mistoqsija li saret f’seduta oħra dwar xi ħaddieħor, nixtieqek tinformana intix beħsiebek tkompli tipprattika bħala avukat? 

DR RYAN PACE: Iva. Beħsiebni nkompli nipprattika bħala avukat, però naturalment ...

ONOR. KAROL AQUILINA: Tevita ... 

DR RYAN PACE: Mhux nevita, bil-kawtela li jien qed nokkupa dak ir-rwol, jekk kemm-il darba ningħata l-fiduċja, u b’rispett lejn il-professjoni tiegħi, lejn dak ir-rwol u lejn l-entità m’għandix ovvjament naċċetta ċerti xogħlijiet li forsi jistgħu jikkonfliġġu mal-gaming. Proprju għalhekk li ddikjarajt dak li ddikjarajt. 

IĊ-CHAIRPERSON: Grazzi. Hawn aktar mistoqsijiet? Il-Ministru Bartolo. 

ONOR. CLAYTON BARTOLO: Sur President, xtaqt nistaqsi xi ħaġa oħra. L-industrija tal-gaming hija importanti ħafna għal pajjiżna. Kif inhu l-andament tas-settur u għad hemm interess f’pajjiżna minn kumpaniji internazzjonali u anke lokali? 

DR RYAN PACE: L-andament tas-settur irridu neħduh fiċ-ċirkostanzi li għaddejjin minnhom bħalissa. Jiġifieri ċ-ċirkostanzi mhumiex tali li jippermettu wisq tkabbir, però l-istrateġija u l-viżjoni tagħna hija li nkomplu nikbru. Kif inkomplu nikbru? L-ewwel nett, billi nsaħħu l-qafas regolatorju biex nibqgħu kompetittivi, iżda aktar minn kollox biex nibqgħu ġurisdizzjoni serja. Però, kif bdejt fil-bidu - u nixtieq li l-kontribut tiegħi jkun f’dak is-sens jekk kemm-il darba ningħata l-fiduċja - jien nixtieq li bħala MGA ninvestu f’niċeċ ġodda u, b’żieda max-xogħol li qed isir ma’ Gaming Malta, ejja nesploraw b’aktar qawwa l-logħob diġitali, ejja ninvestu fl-edukazzjoni. Jien nixtieq li t-tfal tal-lum, bl-istess mod li jien meta kont żgħir kont noħlom li nsir avukat, dawn joħolmu li jkunu parti minn din l-industija. Il-ħolma tiegħi kienet li nsir avukat, issa jekk hijiex tajba jew le wieħed jaraha, imma l-ħolma tiegħi wasalt għaliha. (Interruzzjonijiet) L-Onor. Mifsud Bonnici kien għallimni u biex ngħid kollox mort tajjeb ħafna, jiġifieri grazzi. Però, lil hinn minn hekk, jien nixtieq li nqanqal mentalità fejn dawn it-tfal jistgħu jkunu parteċipi f’dan l-iżvilupp tal-lum, ikunu parteċipi f’din l-industrija. 

IĊ-CHAIRPERSON: Għandek rimarki konklussivi qabel dan il-Kumitat jgħaddi għall-fażi li jmiss? 

DR RYAN PACE: Rimarki konklussivi m’għandix. Nixtieq nirringrazzjaom kollha tal-ħin tagħkom, tal-mistoqsijiet tagħkom u nittama li b’dak li pprovdejtilkom u t-tweġibiet tiegħi weġibt dak li xtaqtu tkunu tafu. 

IĊ-CHAIRPEROSN: Nitolbuk tirtira ftit, jekk jogħġbok, Dr Pace. 

Fil-5.58 p.m. il-laqgħa reġgħet ġiet sospiża u l-President tal-Kumitat talab lil Dr Ryan Pace sabiex jirtira mill-kamra sakemm il-kumitat jiddiskuti l-ħatra proposta tiegħu.

IĊ-CHAIRPERSON: Kolllegi, wasalna fil-punt li npoġġu l-mistoqsija fuq in-nomina ta’ Dr Ryan Pace għall-ħatra proposta ta’ Non-Executive Chairperson tal-Awtorità tal-Logħob. 

Il-mistoqsija hija l-ħatra ta’ Dr Pace bħala Non-Executive Chairperosn tal-Awtorità ta’ Malta dwar il-Logħob. Dawk favur? (Onor. Membri: Aye) Dawk kontra? (Onor. Membri: No) Carried. Għandna spjegazzjoni mill-Onor. Aquilina dwar il-vot tal-Oppożizzjoni. 

ONOR. KAROL AQUILINA: Aħna, bħala Oppożizzjoni, qegħdin nivvotaw kontra din il-ħatra bla ebda riflessjoni fuq l-integrità ta’ Dr Pace, però fiċ-ċirkostanzi ta’ dak li ngħad waqt din is-seduta nħossu li m’għandniex nivvotaw favur. 

IĊ-CHAIRPERSON: Ngħaddu għall-votazzjoni.

Il-Kumitat ivvota hekk:  




VOTAZZJONI NRU 6		

Favur:  4

L-Onor.

Anthony Agius Decelis		
Clayton Bartolo			
Michael Falzon			
Joe Mizzi

Kontra:  3

L-Onor.

Karol Aquilina
Claudette Buttigieg
Carmelo Mifsud Bonnici

Il-ħatra proposta għaddiet. 

[bookmark: _Hlk104977388][bookmark: _Hlk105592896]IĊ-CHAIRPEROSN: Nistgħu nsejħu lil Dr Pace. 

Dr Ryan Pace daħal lura fil-kamra tal-Kumitat.

IĊ-CHAIRPEROSN: Dr Pace, dan il-Kumitat iddeċieda favur il-proposta tal-ħatra tiegħek bħala Non-Executie Chairperosn tal-Awtorità tal-Logħob. Għaldaqstant bħala Kumitat se niktbu lill-Ministru Silvio Schembri f’dan is-sens. Nawgurawlek il-ħidma t-tajba u nawgurawlek ħafna suċċessi. 

DR RYAN PACE: Nirrngrazzjakom u grazzi tal-ħin tagħkom. 

ONOR. KAROL AQUILINA: Xtaqt nitlob lill-Onor. Joe Mizzi jiċċara ftit id-diskors li qal aktar qabel. 

ONOR. JOE MIZZI: Mhux diġà vvotajtu! 

ONOR. KAROL AQUILINA: Le, dwar dak li għedt fil-konfront tiegħi biss.  

ONOR JOE MIZZI: Li inti akkużat. 

IĊ-CHAIRPERSON: Grazzi ħafna. Il-laqgħa hija konkluża u l-Kumitat huwa aġġornat għal data li tiġi kkomunikata aktar tard.


Fis-6.30 p.m. id-diskussjoni ġiet konkluża u l-Kumitat ġie aġġornat għal data li kellha tiġi komunikata aktar tard.

